
Numri i lëndës: 2022:163205 

Datë: 25.04.2023 

Numri i dokumentit:     04219419 

 

PPP.nr.10/2019 

 

GJYKATA THEMELORE GJAKOVË – DEGA NË RAHOVEC, gjyqtari Betim 

Behluli, me bashkëpunëtorin profesional Armond Qmega, në çështjen juridike të përmbarimit 

sipas propozimit për përmbarim të kreditores K. E. e K., (KEK), Sh.a., - Prishtinë, kundër debitorit 

I. (S.) M. nga fshati Ratkoc, Komuna e Rahovecit, duke vendosur lidhur me prapësimin e debitorit 

të ushtruar kundër urdhërit të përmbaruesit privat Gjokë Radi në Gjakovë P.nr.1332/2018 të datës 

20.12.2018, me datë 25.04.2023, merr këtë: 

                   

           A K T V E N D I M 

 

I.REFUZOHET prapësimi i debitorit I. (S.) M. nga fshati Ratkoc, Komuna e Rahovecit, 

i paraqitur kundër urdhërit të përmbaruesit privat Gjokë Radi në Gjakovë P.nr.1332/2018 të datës 

20.12.2018, si i pabazuar.   

  

II.MBETET NË FUQI urdhri i përmbaruesit privat Gjokë Radi në Gjakovë 

P.nr.1332/2018 të datës 20.12.2018, me të cilin është caktuar përmbarimi, për borxhin prej      

860,49 (tetëqind e gjashtëdhjetë €uro e katërdhjetë e nëntë cent) dita e paraqitjes së propozimit, 

me datën 20.12.2018, e deri në pagesën definitive, si dhe shpenzimet e procedurës përmbarimore. 

 

III. Ankesa kundër këtij aktvendimi, nuk e ndalon procedurën përmbarimore, përveç nëse 

janë dhënë garancitë për shumën e plotë të kredisë sipas nenit 78 të LPP-së. 

 

 

 

                 A r s y e t i m 

 

  Sipas propozimit të kreditores K. E. e K., (KEK), Sh.a., - Prishtinë, përmbaruesi privat 

Gjokë Radi në Gjakovë, ka caktuar përmbarimin sipas urdhrit P.nr.1332/2018 të datës 20.12.2018, 

në bazë të dokumentit të besueshëm – ekstraktit nga librat afariste, kundër debitorit I. (S.) M. nga 

fshati Ratkoc, Komuna e Rahovecit, për shkak të borxhit në shumën e përgjithshme prej 860,49 

(tetëqind e gjashtëdhjetë €uro e katërdhjetë e nëntë cent), lidhur me shfrytëzimin e shërbimeve të 

energjisë elektrike, për periudhën nga data 03.02.2010 e deri me datë 20.03.2013.     

  

 Kundër urdhërit me të cilin është caktuar përmbarimi, debitori brenda afatit ligjor ka 

paraqitur prapësim, me të cilin e ka kontestuar urdhërin për caktimin e përmbarimit, duke shtuar 

se kërkesat për furnizimin e energjisë elektrike sipas dispozitave të LMD-së, përkatësisht nenit 

360 vjetërsohen me kalimin e afatit prej një viti nga dita e raporteve obligative, e ku në bazë të 

këtij propozimi shihet se kreditori borxhin e kërkon që është krijuar nga data 03.02.2010 e deri me 

datën 20.03.2013, kurse nga viti 2013 e deri tash në vitin 2018, shihet mirë që gjendja është zero 

– zero. 

 

Kreditorja, brenda afatit ligjor ka ushtruar përgjigje në prapësim, duke theksuar se 

prapësimi i debitorit është i pa bazë, me arsyetimin se propozimi për përmbarim është bërë për 

periudhën 03.02.2010 e deri me datë 20.03.2013, duke iu bashkuar në propozim për përmbarim 

Ekstrakti nga Librat Afariste, tek kriteri minimal është i precizuar borxhi kumulativ jo i ndarë nga 

faturë për faturë mujore. Vlera në të cilën është kërkuar borxhi i papaguar është i shtypur në 

propozimin për përmbarim, ndërsa me pagesat reciproke të padefinuara ka mbuluar borxhin deri 

në datat e propozimit të bërë. Debitori me dt. 31.08.16 ka nënshkruar kontratë për pagesën e 

borxhit, deklaratën mbi dakordimin e borxhit, me qëllim të përfitimit nga falja e borxheve sipas 

dispozitave të Ligjit Nr. 05/1—043 për Faljen e Borxheve Publike. Debitori, ka nënshkruar 

kontratën, që shumën prej 487,26 euro, ta paguaj për 18 këste, me kusht që pas pagesës ti falet 

shuma prej 562.23 euro. Pas lidhjes së kontratës dhe dakordimit të kushteve të marrëveshjes, 

debitori ka paguar vetëm 7 këste nga 27,oo €, duke filluar nga dt.31.08.2016 deri më dt.07.12.2018 

(pagesë e energjisë për KEK kësti – 1 deri në këstin e 7), ndërsa këstet tjera nuk i ka paguar. Me 

këtë rast, debitori ka vepruar në kundërshtim me Udhëzim Administrativ (QRK) - NR. 04/2015 

për procedurat e faljes së borxheve publike, neni 10 mos respektimi i marrëveshjes, "Në rastet kur 

personi shkakton tri vonesa lidhur me pagesat sipas programit të pagesës së borxhit sipas 

marrëveshjes, pjesa e paguar e borxhit i fshihet dhe pjesa e mbetur e borxhit i rikthehet, përfshirë 

këtu edhe të gjitha ndëshkimet, gjithashtu është i precizuar edhe në Kontratë për pagesën e borxhit 

në nenin 3, dhe si i tillë për shkak të mos pagesave të kësteve vlera e falur e borxhit i është rikthyer 

ndërsa pagesa e bërë në emër të Pagesës e energjisë për KEK kësti 1 deri në këstin 7, i është 

minusuar në vlerën e përgjithshme të borxhit dhe vlera e mbetur është 860,49 €. Ex lege ka 

shkaktuar ndërprerjen e parashkrimit, dhe atë konform Nenit 368 të LMD-së, ku në paragrafin 1 

të këtij neni precizohet se "Parashkrimi ndërpritet kur debitori e pranon borxhin", tutje në 

paragrafin 2 theksohet se "Pranimi i borxhit mund të bëhet jo vetëm me deklaratën debitorit, veçse 

edhe në mënyrë të tërthortë, sikurse janë pagesa e këstit, pagesa e kamatës, dhënia e sigurimit", 

andaj nga shikimi i ekstraktit të verifikuar nga librat afariste lidhur me pasqyrën e obligimeve si 

dhe provave të sipërcekura dhe pagesave nga ana e kreditorit mund ta vërtetoni se i njëjti ka 

nënshkruar deklaratë për pranimin e borxhit, Kontratën për pagesën e borxhit si dhe pagesë në 

drejtim të pagimit të obligimit të tij, duke përshkruar pagesat e tij vetëm si "Pagesë e energjisë për 

KEK kësti 1-7, me të paraqiturat më lartë janë plotësuar kushtet sipas dispozitës së nenit 368 par.l 

dhe par.2 të LMD-së. 

 

Gjykata, pas shqyrtimit të propozimit të kreditores, urdhërit për caktimin e përmbarimit, 

prapësimit të debitorit, përgjigjes në prapësim të kreditores, si dhe shkresave tjera të lëndës, ka 

ardh në përfundim se prapësimi i debitorit është i pabazuar. 

     

Gjykata me analizimin dhe shikimin e dokumentit të besueshëm ekstraktit nga librat 

afariste të datës 19.12.2018 vërtetoi faktin se debitori i ka mbetur borxh kreditores shumën prej 

860,49 (tetëqind e gjashtëdhjetë €uro e katërdhjetë e nëntë cent), në emër të marrjes së shërbimeve 

të energjisë elektrike, për periudhën prej datës 03.02.2010 e deri me datë 20.03.2013. Pretendimet 

e debitorit në prapësim, se në këtë rast ka arritur parashkrimi i borxhit, gjykata i merr si të 

pabazuara, sepse debitori ka lidhur kontratë për pagesën e borxhit, gjykata i merr si të pabazuara, 

sepse debitori ka lidhur kontratë për pagesën e borxhit, dhe nga shkresat e lëndës respektivisht nga 

provat të cilat gjinden në shkresat e lëndës kontratën për pagesën e borxhit në nenin 3 është 

paraparë se “Në rastet kur personi shkakton tri vonesa lidhur me pagesat sipas programit të 

pagesës së borxhit sipas marrëveshjes, pjesa e paguar e borxhit i fshihet dhe pjesa e mbetur e 

borxhit i rikthehet, përfshirë këtu edhe të gjitha ndëshkimet”, gjithashtu është i precizuar edhe në 

kontratën pagesën e borxhit në Nenin 3 dhe si i tillë për shkak të mos pagesave të kësteve në 

mënyrë të rregullt, kështu që debitori ka paguar vetëm 7 këste nga 27,00 euro, duke filluar nga 

data 31.08.2016 deri më dt.07.12.2018, ndërsa këstet tjera nuk i ka paguar, po ashtu ka shkaktuar 

ndërprerjen e parashkrimit konform nenit 368 të LMD-së, dhe nga kjo arsye gjykata vendosi që ta 

lë në fuqi urdhërin e përmbaruesit privat. 

 

 Në këtë rast me LMD- Ligji  Nr. 04/ L-077  datës 10 maj 2012, neni 368 paragrafi 1 e 

përcakton se “Parashkrimi ndërpritet kur debitori e pranon borxhin. paragrafi 2. Pranimi i 

borxhit mund të bëhet jo vetëm me deklaratën e kreditorit, veçse edhe në mënyrë të tërthortë, 

sikurse janë pagesa e këstit, pagesa e kamatës, dhënia e sigurimit”. Lidhur me kamatën gjykata 

vendosi si në pikën II të dispozitivit të këtij aktvendimi, konform LMD-së nenit 382 par.1 i cili e 

përcakton se ”Debitori që vonon në përmbushjen e detyrimit në të holla debiton, përpos borxhit 

kryesor, edhe kamatën” dhe par.2 ”Lartësia e kamatëvonesës është tetë përqind (8%) në vit, 

përveç nëse parashihet ndryshe me ligj të veçantë”. 

 

Gjykata vendosi që ta refuzojë në tërësi prapësimin e debitorit dhe ta lë në fuqi urdhërin e 

përmbaruesit privat, duke u bazuar edhe në LPP nenin 29 par.1 nënparagrafi 2, ku ndër të tjera 

është cekur: Dokument i besueshëm, sipas këtij ligji, janë ekstraktet e verifikuara nga librat 

afariste për pagesat e shërbimeve komunale të furnizimit me ujë, energji elektrike dhe bartjen e 

mbeturinave, e po ashtu neni 29 paragrafi 3 përcakton se Dokumenti i besueshëm është i 

përshtatshëm për përmbarim po qe së në të është treguar kreditori dhe debitori, si dhe objekti, 

lloji shuma dhe koha e përmbushjes së detyrimit monetar.  

       

 Andaj gjykata, ka ardhur në përfundim se pretendimet e debitorit të cekura në prapsim, nuk 

janë bazë e mjaftueshme, e as pengesë për lejimin e përmbarimit në rastin konkret, lidhur me 

propozimin e kreditorit për borxhin si në pikën II të dispozitivit, në bazë të dokumentit të 

besueshëm – ekstraktit. 

 

  Nga të lartcekurat, kjo gjykatë e duke u mbështetur në dispozitat e nenit 29 par.1 pika 1.3 

lidhur me nenin 73 par.2 dhe 3 dhe nenit 77 par.1 dhe 5 të Ligjit mbi procedurën përmbarimore, 

vendosi si në dispozitiv të këtij aktvendimi. 

                       

               GJYKATA THEMELORE GJAKOVË – DEGA NË RAHOVEC 

PPP.nr.10/2019, me datë 25.04.2023 

 

  

B. Profesional                                                                                   Gj y q t a r i 

Armond Qmega                                     Betim Behluli 

 

 

 

 

  UDHËZIM JURIDIK: Kundër këtij aktvendimi është e lejuar ankesa në afat prej 7 ditëve, 

nga dita e pranimit. Ankesa ushtrohet përmes kësaj Gjykate, për Gjykatën e Apelit në Prishtinë. 


